
Suliffeqarfiit nutaat aallarnisaasut akileraartarnikkut qanoq oqinnerusumik qanorlu 
pisortaniit ikorfartorneqarsinnaanerat pillugu apeqquteqaat aallaavigalugu Inatsisartunut 
oqallisissiassatut siunnersuut. 
(Inatsisartunut ilaasortaq Peter Olsen, Inuit Ataqatigiit) 
 
Inuussutissarsiorneq inuiaqatigiit nappatissaraat, pisortanit namminersortunilluunniit ingerlan-
neqaraluarpat assigiimmik. Suliffeqarfinnillu aallarniisarneq tassaavoq inuiaqatigiit inuussutis-
sarsiornikkut pissutsinut ineriartortuartunut naleqqussartuarnerat sutigut tamatigut tapers-
ersugassaasoq. Pisuussutit siornatigut iluaqutigineqanngitsut, periaatsit siornagut atorneqan-
ngitsut, imaluunniit periarfissat siornatigut saqqumisimanngikkaluit naleqqussarfigiuassavavut taa-
maalillutalu suliffeqarfiit nutaat pilersitassallutigit. 
 
Suliffeqarfinnik aallarniisarneq tassaaniassaaq inuiaqatigiit ileqqoriligassaat sutut kajungernartutut 
isigalugu. Kajungernartutullu isigineqassappat atugassarititaasut naleqquttut inuiaqatigiinnit 
inatsisitigut allatigullu periarfissaritinneqartariaqarput. Suliffeqarfinnik aallarniisarneq kajungernar-
tuussappat makku ilaatigut isiginiagassatut Inuit Ataqatigiinniit takorloorpavut: 
 
Siullermik, inatsisit naapertuilluartuussapput, inatsisini inuit assigiinngisinneqassanngillat. Nunap 
ilaani sumi najugaqarneq, arnaaneq angutaaneq, il.il., apeqqutaatinneqassanngillat, kikkut 
suliffeqarfinnik aallarniisinnaasut assigiimmik pineqassapput. Inuit ilaannaannut tapiissuteqartar-
nikkuttaaq assigiinngisitsisoqartassanngilaq. Inatsisinut naapertuilluartunut ilaassapput soorlu isu-
maqatigiissusiortarnermi inatsisit erseqqissut malitsinneqartarnerat. Suliffeqarfiliortup assersuutiga-
lugu pisortanut sullissinissaminik isumaqatigiissusiani ilumut eqqortinneqassasoq naatsorsuutigi-
sariaqarpaa. Aamma, isumassarsiat nutaat suliffeqarfiliortup suliffeqarfimminik ingerlatsiniarnermini 
tunngaviginiagai imaaliinarlutik tillinneqarsinnaasanngillat, tassa isumassarsiat 
ataqqineqartassapput.  
 
Aamma, suliffeqarfimmik pilersitsiniarneq pisariitsuussaaq. Piumasaqaateerarpassuit, akuersis-
suteerarpassuit, nalunaarfissaararpassuit allallu pinnagit suliffeqarfinnik pilersitsinissaq pi-
sariitsuussaaq. Inatsisit malinneqassapput, kisianni allaffissornerujussuaq suliffeqarfinnik pilersi-
tsiniarnermut kigaallassaataassanngilaq. Ullumikkut qarasaasiatigut atortorissaarutit nalaanni 
nalunaarfissat allallu ataatsimut katiterneqarsinnaasariaqarput suliffeqarfinnik pilersitsineq pi-
sariitsuusussanngorlugu.  
 
Suliffeqarfimmik aallarniineq tamatigut aningaasatigut ilungersunartoqartarpoq. Isumassarsiaq 
pitsaagaluaq aningaasatigut aporfeqarnermit unitsinneqartariaqanngikkaluarpoq. Ullumikkullu ajo-
raluartumik sapiillutik aningaasaliisinnaasut sarsakataanngeqimmata aningaasaliisussat ataasi-
inaavallaartut aningaasaliisartillugit isumassarsiamik naliliisussat ataasiinaavallaartarput. Isu-
massarsiaq ilaasa immaqa paasigaat ilaasa paasinngitsuussavaat. Taamaammat aningaasali-
iffiusinnaasut qassiiunissaat isumagisariaqarparput, taakkulu aamma inatsisitigut periarfissaqartin-
neqarnissaat suliarisariaqarparput. Assersuutigalugu ullumikkut qarasaasiatigut attaveqatigiiffiit 
atorluagaaleruttorfianni ikinngutigiit akornanni aningaasanik katersuiniarnikkut suliffeqarfinnik aal-
larniinissaq pisariitsuusariaqarpoq, imaluunniit suliffeqarfimmit allamiit suliffeqarfiliorniamut an-
ingaasatigut atukkiisarnerit pisariitsumik pisarnissaat periarfissiortariaqarparput.  

Inuiaqatigiit suliffeqarfinnik aallarniinermut kajumisseqassappata sapiiserluni aallarniineq 
ataqqinaatitut isigisariaqarparput, aamma aallaqqaammut iluatsitsiffiunngikkaluarpalluunniit. Tassa 
suliffeqarfimmik aallarniigaluarluni ajutoorneq inuiaqatigiinnit ersinartutut isigineqarunnaarsittaria-
qarparput, sapiisernermulli takussutissaatittariaqarlugu. Misiliisut ataqqiniartigit, sulilu misi-
leeqqinniarpata tatigalugit periarfissaqartittarniartigit.  
 
Isumassarsiat oqaatigineqarnermissut tassaapput isumaaannaagallartut, suli ineriartorteqqinne-
qartariaqartut. Ilaanni isumassarsiat ajunngikkaluarlutik piffissaq sivisunerusoq atorlugu ineriar-
tortinneqartariaqartarput atorsinnaannguinnissamik tungaanut. Suna tunisassiassaq pitsan-
ngorsaqqaagassaavoq, pitsanngorsaanerlu akisusinnaavoq atortussanillu aalajangersimasunik 
pisariaqartitsiviusinnaalluni. Assersuutigalugu illorsuit misileraavissat, sarfalersukkat, imilersukkat 
allatigullu aallarnisaasut pisariaqartitaannik atortussaqartitsiviusutv tunisassiassanik ineriar-
tortitsinermi periarfissaatinneqaraluarpata isumassarsianik ineriartortitsisoqarluarsinnaassagaluar-
poq.  
 
Pingaarnerujuartussallu ilaat, ilinniartitaaneq, tamanit annerullugu aalluttuartariaqarparput. 
Suliffeqarfinnik aallarniiniaraani sakkussat pingaarnersaat tassaapput ilisimasat, ilisimassassallu 
tunngaviusut qaffasissullu ilinniarfitsinnit tunniunneqartariaqarput. Pingaartumittaaq ilinniarfivut 
inuussutissarsiutitsinnut pingaarutilinnut aamma piareersarfittut atuulluartariaqarput. Aats-
itassarsiorneq, aalisarneq, takornariartitsineq, inuussutigilluarumagutsigit aamma nunatsinni ilinni-
arsinnaasariaqarpavut, taakkunanilu tunisassianik suliffeqarfinnillu ineriartortitsinissatsinnut ili-
simasassanik katersillutalu siammarterisinnaasariaqarpugut.  
 
Taavalu oqallissaarisup isummerfigeqqusai, akileraarutit tikeriartigit. Akileraarutit tassaagunarput 
nunatsinni suliffeqarfinnik aallarniisarnermi nakkartoorfiusartut nalinginnaanerit ilaat. Mianersun-
ngikkaanni aappaagukkut akileraarutitigut akiligassarsuit takkussinnaapput ingerlariaqqinnissamut 
aporfinngorlutik. Taamaammat akileraartarnermut inatsisit pisariitsuussapput paasiuminartuullutillu, 
aammalu malikkuminartuullutik. Qarasaasiat nalaanni immersugassarpassuit pisariaqassanngikka-
luarput. Atortorissaarutit atorluarlugit suliffeqarfiit pingaartumik mikisut akileraarutitigut akiligas-
sanerujussuartannginnissaat isumaginiarniartigu.  
 
Taavalu akileraarutitigut oqilisaaniarutta aalajangernissarput kisimi naalagaavoq. Periarfissaqaa-
luppugut, ilaallu matumani taatsiaannassavarput pisaaritsutut isigisarput. Ingerlatseqatigiiffimmut 
akileraarutit ukioq siulleq 10%, ukiup aappaa 20%, taavalu ukiut pingajuanni tamakkiisunngorlutik 
30%-mut inissinneqarsinnaapput. Piumassuseq kisimi naalagaavoq. 
 
Suliffeqarfinnik aallarnisaaneq inuussutissarsiornermi pingaaruteqartutut isigalugu taama naatsun-
nguamik Inuit Ataqatigiinniit oqaaseqarfigaarput neriuppugullu aallarnisaaneq kajuminnarsarniarlu-
gu pinngitsoornata alloriarumaartugut.   
 


